
Catalán kontseilariak Mariano García Zalbaren jaiotzaren bigarren mendeurrena ospatzeko ekitaldiak aurkeztu ditu
Zortzi kontzertu, CD bat eta web orrialde bat Agoitzeko musikari eta konpositorea omentzeko
Asteazkena, 2009ko maiatzaren 13a.  Alberto Catalán Higueras Nafarroako Gobernuko Erakundeekiko harremanetarako kontseilariak eta Gobernuaren eledunak eta Francisco Enguita Moro Agoitzeko alkateak Mariano García Zalba Agoitzeko musikari eta konpositorearen jaiotzaren bigarren mendeurrena ospatzeko ekitaldien programa aurkeztu dute gaur Iruñan. Musikari eta konpositore horrek, besteak beste, “Las vísperas grandes de San Fermín” sortu zuen, eta Iruñako Udaleko Musika Akademiako fundatzaile-zuzendaria izan zen.

Foru Gobernuak ekimen honetan parte hartzen du, Kultura eta Turismo Departamentuaren eta Erakundeekiko Harremanetarako eta Gobernuaren Eledunaren Departamentuaren bidez, 14.000 euroko ekarpen ekonomikoa eginda. Ekitaldien antolaketan Agoitzeko Udalak, Bilaketa elkarteak, Agoitzeko San Miguel abesbatzak eta Cederna Garalur-ek ere parte hartzen dute. 

Kontseilari-eledunak azpimarratu duenez, “Nafarroako Gobernuak omenaldi honi babesa eman nahi izan dio gure kultura- eta arte-aberastasuna osatzen duen guztia sustatu eta ezagutarazteko jardunen barruan. Ildo horretatik ezinbestekoa da Mariano Garcíaren lanari eta irudiari tarte bat egitea”.

Programaren bidez nafar guztiei Nafarroako musikari eta konpositorearen arte- eta kultura-ondarea ezagutarazi nahi zaie. Horretarako, doako ekitaldien programa antolatu da. Zortzi kontzertu egingo dira Foru Komunitate osoan, musika CD bat argitaratuko da eta Mariano Garcíaren bizitzari eta lanei buruzko modulu biografikoa sortuko da interneten kontsultatu ahal izateko. 

Horrez gain, Agoitzeko udalak zenbait jarduera antolatu ditu, hala nola, Agoitzeko artistari herriko kale bat eskaini dio eta jaiotetxea erosteko ahaleginak egiten ari da bertan udaleko pertsonaia ospetsuen interpretazio-zentroa kokatzeko. Iruñako Udalak 2009. urtean Joaquín Maya Udaleko Musika Eskolako ekitaldien aretoari Mariano García izena jartzea erabaki du. 

Ekitaldien programa
Programatutako lehenengo ekitaldia ekainaren 7an egingo da Orreagako kolegiatan. Agoitzeko San Miguel abesbatzak Mariano Garcíaren “Salve regina” interpretatuko du, Orreagako erromeria dela-eta egingo den mezaren amaieran. 

Ekainaren 14an, Agoitzen, musika-banden alardea egingo da, eta Foru Komunitateko bost musika-taldek parte hartuko dute; eta uztailaren 2an, herriko elizan, San Miguel abesbatzak Mariano Garcíaren “Adiós reina del cielo” interpretatuko du, herriko zaindaria den Andre Maria Errukizkoaren jaia ospatzeko. 

Uztailaren 26an, Bilaketa txarangak Agoitzeko kaleak zeharkatuko ditu, Agoitzeko artistaren jaiotzaren bigarren mendeurrena egun horretan bertan delako. Abuztuaren 9an, Agoitzen bertan, San Miguel abesbatzak Mariano Garcíaren “Misa de la vela” interpretatuko du. 

Era berean, irailaren 27an, Iruñako katedraleko musika kaperak eta Agoitzeko abesbatzak Agoitzeko San Miguel elizan kontzertua eskainiko dute “Vísperas grandes de San Fermín” lana hari eroale moduan erabiliz; eta urriaren 4an eta 11n, Agoitzeko Mariano García musika-bandak oroipen-kontzertuak interpretatuko ditu Zangozan eta Lizarran, hurrenez hurren. 

Bestalde, programaren barruan Nafarroako artistaren bizitzari eta lanari buruzko modulu biografikoa aurkeztuko da interneten kontsultatu ahal izateko, Bilaketaren web orrialdearen bitartez (www.bilaketa.com). Ekitaldia azaroaren 27an egingo da udalerriko kultura-etxean. Amaitzeko, abenduaren 19an, Mariano Garcíaren “Misa de la vela” kontzertuko musika CDa aurkeztuko da. 

Biografia

  Mariano García Zalba 1809ko uztailaren 26an jaio zen Agoitzen, baina gaztea zela Nafarroako hiriburura joan zen, eta Iruñako katedralean infante sartu zen. José Guelbenzurekin konposizioa ikasi zuen, eta urte batzuk geroago VI. Batailoi Arinean sartu zen, figlea joz. Aldi horretan abiatu zuen konpositore-lana. 

Zenbait urtez musikari militarra izan ondoren, Iruñara itzuli zen, eta bertan ezarri zen behin betiko. Musika-ezagutzak oinarri hartuta, Musika Akademia sortu zuen. Akademiari berak eutsi zion, eta 1858an Iruñako Udalak babestea erabaki zuen, izen handia zuelako. 

Garai horretakoak dira Marianoren konposizio gehienak: El miserere llamado Magno; Las siete palabras; La despedida de las flores de mayo; La misa de Sochantres; Las vísperas grandes de San Fermín; eta La misa de la vela, Agoitzeko parrokiari eskainia. Konpositorearen melodiek sentimendu eta harmonizazio handia dutela esaten da.

  Mariano García Iruñan hil zen 1869ko otsailaren 5ean.

( Oharra: de www.navarra.es helbideko “Berriak” atalean prentsa-ohar honekin lotutako argazki bat eskaintzen da.

